
Тэма ўрока:  Слава і дзіва паданне старое …   (ідэйна-мастацкі аналіз апавядання                          

                                                       “Ваўкалак” Яна Баршчэўскага)
Мэты ўрока: 
а) дапамагчы вучням асэнсаваць важныя маральна-духоўныя каштоўнасці ў жыцці чалавека ва ўзаемаадносінах з іншымі людзьмі пры аналізе паводзін, учынкаў, душэўных перажыванняў літаратурнага героя Маркі; абудзіць у вучняў пратэст супраць жыццёвай несправядлівасці, усведамлення біблейскай ісціны – рабі дабро ўсім;
б)  развіваць уменні і навыкі характарыстыкі вобраза-персанажа, вызначэння ідэйна-мастацкага зместу твора на аснове модуляў, праблемных пытанняў  і сітуацый;

в) выхоўваць пачуццё нацыянальнай годнасці, пашану да багатай духоўнай  спадчыны  нашых продкаў.

Тып урока: урок тлумачэння новага матэрыялу
Форма правядзення: урок-блакнот

Ключавыя словы: духоўная спадчына беларусаў, сумленне, чысціня душы, добрыя ўчынкі, міфічныя істоты ў беларусаў, вобраз-персанаж, фантастычнае і рэальнае ў творы.

Формы дзейнасці вучняў на ўроку: выразнае чытанне, славеснае маляванне, выкананне творчых заданняў, складанне модуляў, характарыстыка героя, вусны пераказ, лінгвістычны аналіз апавядання, вусныя паведамленні, рознаўзроўневыя заданні, работа па тлумачэнню эпіграфа да ўрока, эўрыстычная гутарка на ўроку, апераджальныя заданні, рэпрадуктыўная гутарка, работа з карткамі, тлумачэнне назвы твора, работа са схемай.
Абсталяванне: кніжная паліца “Сёння на ўроку”:

	Караткевіч  У. Зямля пад белы крыламі: Нарыс. Для сяр. І ст. шк. Узросту / А.У. Басалыга. – Мн.: Юнацтва, 1995. - 368 с. (Раздзел “Голас забароненай Бацькаўшчыны”)

	
	Марціновіч А.А. Хто мы, адкуль мы…: У 2 кн.: Кн. 1. – Мн., 1996

	Баршчэўскі Я. Шляхціц Завальня, або Беларусь у фантастычных апавяданнях / Уклад., пер. З польскае мовы і камент. М. Хаустовіча; Маст. В. Славук. – Мн.: Маст. літ., 1990. – 383 с.


 Партрэт Ян Баршчэўскага; фізічная карта Беларусі, ілюстрацыі з краявідамі Паўночнай Беларусі, плакат са словамі Я. Баршчэўскага: “Той чалавек шляхетны, які, жывучы на гэтым свеце, слухае адно загады Божыя”; імправізаваны куток хаціны шляхціца Завальні (стол, свечка на падаконніку, лаўка,  самавар), запіс  старабеларускай музыкі  з цыкла “Полацкі сшытак”, карткі з заданнямі, модуль “Літаратурныя тэмы”; модуль “Прычына самотнага стану Маркі”; схема “Зачараваны Марка”; памяткі “вучымся чытаць выразна”, “Вучымся тлумачыць назву твора”; рэпрадукцыі з выявамі міфалагічных істот у славян; змайстраваны Блакнот: 

Эпіграф:  Цудоўны скарб у творчасці народнай


Для нас сабраны мудрымі дзядамі.



Яго адкінуць – значыць без пашаны



Паставіцца да продкаў працавітых.






                        Уладзімір Дубоўка

Ход урока
І. Арганізацыйны момант

Уступнае слова настаўніка

- Добры дзень! Сядайце,  калі ласка. Сёння ў нас будзе незвычайны ўрок, прысвечаны творчасці Яна Баршчэўскага. Асаблівасць урока ў тым, што мы будзем ствараць Блакнот, укладаючы ў яго пачутую інфармацыю. Вы спытаеце: чаму блакнот? Таму што дома ў свайго дзядзькі і ў сваіх падарожжах па родных мясцінах Ян Баршчэўскі, сустракючыся з прадстаўнікамі беларускага народа, запамінаў і запісваў неацэнныя духоўныя скарбы - легенды,   паданні, забабоны, народныя песні, анекдоты – жыццёвыя ўяўленні  мудрага, працавітага і веруючага беларуса, якія сталі падмуркам твораў  беларуска-польскага пісьменніка Яна Баршчэўскага.


Работа з эпіграфам

Адкрываем мы наш Блакнот эпіграфам на словы беларускага пісьменніка Уладзіміра Дубоўкі: 
Цудоўны скарб у творчасці народнай



Для нас сабраны мудрымі дзядамі. 



Яго адкінуць – значыць без пашаны



Паставіцца да продкаў працавітых.

- Як вы разумеце, што цудоўны скарб знаходзіцца ў творчасці народнай, якую стваралі нашыя мудрыя дзяды?
Рака нараджаецца з ручаёў, дрэва расце з каранёў, а чалавечая годнасць і вартасць нараджаюцца з глыбокай адданасці Радзіме, з ведання яе гісторыі, з пашаны да спадчыны, з любові да матчынай мовы, з усведамлення таго, што ты часцінка сваёй Бацькаўшчыны.
Шчырым беларусам у той час, калі ўсё беларускае было забаронена, 
шчырым – насуперак лёсу, абставінам і быў Ян Баршчэўскі, таму другую старонну нашага блакнота “Голас забароненай Бацькаўшчыны” мы прысвячаем жыццёваму лёсу пісьменніка.

Дэмантрацыя партрэта

Настаўнік звяртае ўвагу вучняў на партрэт Яна Баршчэскага. Дае каментарый: Не толькі цяпер, але і з самага дзяцінства, палымяны беларус, ён правёў з народам усё жыццё: яго загарэлы, далёка не кабінетны твар даводзіць, што ён з'яўляецца чалавекам справы... Ён дасканала ведае ўсю Беларусь, бо разоў з трыццаць абышоў пешшу і штогодна наведвае яе з Пецярбурга, а ўсюды там пажаданы і сустракаецца з радасцю, бо, як бард той старонкі, ён сыпле, бы з рукава, апавяданнямі і анекдотамі. Дзівосны ў яго інстынкт у апрацоўцы паданняў: не дадае амаль нічога свайго, а між тым усё становіцца яго ўласным…
Вучні садзяцца за “стол Завальні” і расказваюць жыццёвы і творчы шлях пісьменніка, выкарыстоўваюч карту Белаурсі і ілюстрацыі краявідаў.
Аперджальнае заданне: Паразважайце, чаму лісток называецца “Голас забароненай Бацькаўшчыны”

Мэта: развіццё вуснай мовы вучняў, пашырэнне кругагляду,  выхаванне любові да сваёй малай радзімы.
1-ы вучань:

Ян Баршчэўскі (1794-1851 гг.). Чалавек, які пісаў вершы, балады і паэмы па-польску. Шмат. I нічым з гэтага не ўвайшоў у вялікую літаратуру. Горача любіў родны край, але ведаў, што надрукавацца па-беларуску не дадуць, лічыў, што роднай мовай пакуль што нельга выказаць складаныя пачуцці і абстрактныя думкі. I... застаўся ў літаратуры... трыма (было болей, але дайшло тры) вершамі па-беларуску, дзе і пачуццё, і гістарызм, ды яшчэ чатырохтомным зборнікам, дзе пад кожным творам бруіць, звініць, льецца беларускі фальклор, беларуская песня, беларускі спосаб мыслення, фантазія беларуская, гора і шчасце беларуса: «Шляхціц Завальня, або Беларусь у фантастычных апавяданнях». Гэта напісана таксама па-польску (сям-там з беларускімі дыялогамі), але важна тое, што за кожным радком тут стаіць беларус і яго зямля: 
2-і вучань:

Паходзіў будучы паэт з фальварка Мурагі ля возера Няшчэрда на поўначы Беларусі (Расонскі раён). Любіў гасціць у свайго дзядзькі, шляхціца з тых, чый побыт быў амаль сялянскі, як і ў бацькоў Яна. Узімку возерам ішлі абозы, на вялізнай яго паверхні гуляла завіруха. Дзядзька ставіў на акно доміка свечку, каб падарожныя сяляне, перакупшчыкі і купцы, шляхта і вандроўнікі цягнуліся праз завею на агеньчык, як матылі ўлетку. Прасіліся пераначаваць. Размотвалі башлыкі, скідалі каляныя буркі і кажухі, сядалі на драўляныя шляхецкія «канапы», пілі чай, а то і нешта мацнейшае. Адзінаю платай за гэта былі апавяданні і легенды, выпадкі рэальныя і несусветныя, але цікавая брахня, і смешныя выдумкі і выгадкі, ад якіх кроў ледзянее. А хлопец слухаў гэта і пазней, разам з тым, што чуў падчас бясконцых бадзянняў па Беларусі — уставіў у «Завальню». Паколькі расказваў гэта просты народ — ён быў і героем. Адзін супраць паноў, крывасмокаў-арандатараў, чужынцаў-чыноўнікаў, чарнакніжнікаў і самой нячыстай сілы, такі самотны і бедны, але заўсёды пераможца, бо ён — Народ, бо пакуль ён арэ і цяслярыць, пакуль стаіць з чапялою ля печы сялянская баба, датуль не загіне ні мова, ні праўда, ні чалавечнасць, ні сам чалавек.

3-і вучань:

Баршчэўскага, будучы полацкім шкаляром, віталі ў дамах хутарскіх шляхціцаў. Бурсака любілі, ірвалі з рук у рукі, бо з ім весялей, пацешней, паэтычней было жыць. Узнагароджвалі па дастатку: меркай пшаніцы, гароху, грэчкі, бобу. Гэта і давала яму магчымасць вучыцца. Ён і не думаў друкавацца. Пісаў, бо гэта цешыла людзей, яны развозілі вершы па кірмашах, хвалілі і смяяліся. Пасля быў Пецярбург, паездкі па чужых справах у Англію і Францыю, урокі латыні і грэчаскага ў знатных сем'ях, але... «Зімой вучыўся сам і вучыў другіх, а вясной, як жаваранка, паэзія гнала яго да роднага краю. Рабіў тыя падарожжы пешшу, з кіем вандроўніка ў руках».
4-ы вучань:

Той, хто падарожнічае з поўначы ў бок Беларусі, бачыць пёрад сабою велізарныя вёскі накшталт мястэчак, белыя мураваныя храмы і камяніцы двароў, шырокія засеяныя палі, сям-там невялічкі сасновы бор або бярозавы гай, чуе не раз працяглы і гучны спеў селяніна, які далёка, наколькі сягае вока, разносіцца па палях або пералятае горы і даліны з мелодыяй пастухоўскага ражка. У нядзелю, калі сонца набліжаецца да захаду, сустракае ён вясковых дзяўчат у святочных паркалёвых, а часам і ў ядвабных саянах у атачэнні юнакоў-залётнікаў; водзяць яны карагоды, спяваючы народныя песні, а старыя, седзячы на прызбах, разважаюць пра мінулыя і сённяшнія часы...

5-ы вучань:

I цяпер гэтыя мясціны, дзе ў маленстве я бачыў столькі цудаў прыроды, гэтыя гаі, гэтыя зялёныя берагі Нешчарды памяць малюе мне, нібы прыснёны сад. Прыпамінаю народныя расказы пра паданні гэтага краю, пра горы, дрэвы, Нешчарду, якія ходзяць сярод простага люду; і хоць у яго апавяданнях цяжка знайсці поўную праўду, аднак можна бачыць нейкі след мінуўшчыны гэтага краю, бо яшчэ дагэтуль у некаторых мясцінах можна назіраць валы, узнятыя чалавечаю рукою; гэта, бясспрэчна, сляды войнаў, пра якія не ўспомніў аніводзін гісторык.

Што з таго, што ён вымушан быў пісаць па-польску. Неласкавы і страшны наш лёс многім судзіў такое. Дзесяткі людзей нараджаліся і адыходзілі ў суседнія культуры, абагачаючы і часам узвялічваючы іх.
Вось так і здарылася, што бераг Нешчарды, край  маленства, стаў вытокамі творчасці  Яна Баршчэўскага! 
(Укладаецца інфармацыя ў Блакнот)

- Наступную старонку Блакнота назавем
 “Баршчэўскі адкрыў славянскаму свету Беларусь” (У. Караткевіч).
Апераджальнае заданне:

- Як можна растлумачыць назву ліста Блакнота “Баршчэўскі адкрыў славянскаму свету Беларусь”.
6-ы вучань:

[image: image26.wmf]I вось аповесць  «Шляхціц Завальня, або Беларусь у фантастычных апавяданнях» - нарэшце вернуты твор, які б зрабіў гонар любой нацыі, шэдэўр сусветнага мастацтва. «Тое, што піша Баршчэўскі прозай,—гаворыць Падбярэзскі,— не датычыцца непасрэдна ні гісторыі, ні літаратуры, ні мовы Беларусі, але важнейшай рэчы — духу і паэзіі народа, адкуль выцякаюць і гісторыя, і літаратура, і мова. Ён... вырашыў даць вялікую мастацкую панараму нацыянальнага жыцця... Каб зразумець добра, што я гавару, трэба ведаць яго асабіста, трэба яго бачыць з кіем падарожніка ў руцэ, так, як я спатыкаў яго ў маіх падарожжах, пешкі, сярод беларускага люду, на плытах Дзвіны, у прыдарожных корчмах, на сцежках у лесе і на вялікіх гасцінцах!.. Гэты чалавек не мае парожніх слоў... ён — сама сутнасць... як ні кажы, адкрывае ён новую краіну».
7-ы вучань:

I вось на старонках «Завальні» ідзе Беларусь, якая яна ёсць і якой яна ўяўляе сябе. Чорны певень нясе мужыку Карпу яйка, з якога выводзіцца крылаты змей,— і вось Карп ужо кулак, глытай, які ўсіх ставіць у нішто, якому смешныя вясковыя звычкі. I гіне ахвярай сквапнасці... Уладарка-чараўніца, што перакідваецца ў белую сароку, прылятае да пана Скамарохі, хцівага і пыхатага крыўдзіцеля бедных, удоў і сірот, заводзіць сяброўства з ім і іншымі панамі азёрнага краю,— і пачынаецца няшчасце: сохнуць вымі ў кароў, мядзведзі нападаюць на вуллі, з хаты чараўніцы плыве малочная рака. Мужыкі са стрэльбамі чакаюць на Сароку, тая адлятае, але зло засталося: «Паны, што пілі за яе здароўе, п'юць слёзы няшчаснага народу». Фантазія ўсё нястрымней, аж да таго, што ў Віцебскага мярзотніка Генрыха — аж да вар'яцтва — пачынаюць крычаць валасы на галаве. I ўсе гэтыя незвычайныя рэчы — на фоне простай, мілай прыроды нашай поўначы, на рэальным фоне тагачасных вёсак, гарадоў, маёнткаў, сярод звычайных прыгонных людзей, страшных паноў, прадажных суддзяў. 

8-ы вучань:

Беларусь, як і іншыя народы, памятае яшчэ некаторых сваіх міфалагічных бажкоў. Русалкі, калі жыта красуе ў полі, з распушчанымі доўгімі валасамі гуш-каюцца на бярозах і спяваюць песні; іхні смех адгукаецца ў глыбіні лясоў і трывогай працінае тых, хто збірае грыбы або ягады. Лясны бог — пан дзікіх пустэчаў; каб чалавечы зрок не мог яго ўгледзець, ён пад размаітымі выглядамі хаваецца ў сваіх уладаннях; мінаючы лугі, так змяншаецца, што яго нельга ўбачыць у густой траве; ідучы праз пушчы, раўняецца з самымі высокімі хваінамі. Ён апякун звяроў і лясных птушак. Кажуць, што бачылі велізарныя чароды вавёрак, якіх лясны бажок перапраўляў з адной пушчы ў другую; ён рабіў гэта, каб выратаваць іх ад агню, бо прадбачыў, у якім баку выбухне пажар.

Выразнае чытанне на памяць вучнем верша Я. Баршчэўскага “Край мой…”
(гл. памятку “Вучымся чытаць выразна”)
Апераджальнае заданне:
- Праслухаўшы верш, растлумачце, як вы разумееце тэму сённяшняга ўрока “Слава і дзіва паданне старое”
Край мой, дзе горы паўсталі узнёсла,

Край сініх вод, чаратамі зарослых,

Пушчаў, дзе ў голлі хаваецца сонца,

Колькі прыгадак ты будзіш штодзённа,

Ў промнях вясновых, у барвах зялёных

Ты мне з'яўляешся казкай бясконцай.

Згадваю сумную песню ратая

Ці пастуха, што па-простаму грае,

Часам, калі у лясах ля азёраў

3 кобзаю рэха гамоніць паўторам

Ці калі люд пасля дзённае працы

Гучна спяшае ля хаты сабрацца,

Чуючы мяккі палон прахалоды,

Слухаць ад старца сівога прыгоды

Прашчураў слынных, асілкаў, герояў.

Слава і дзіва паданне старое,

Што аж ад продкаў па бацькавым краі

3 вёскі да вёскі вандруе, блукае!
Слова настаўніка
- Баршчэўскі адкрыў свету фантастычную, чароўную, неверагодную і самабытную Беларусь. Як мы пачулі, нашыя продкі жылі поруч з прыродай, бачылі яе чарадзейныя сілы, таму і верылі ў розныя міфалагічныя істоты, якія ўладарылі ў сваім пэўным прыродным асяроддзі. 

Давайце ўспомнім, якіх  беларускіх міфалагічных істот мы ўжо ведаем (на мінулым уроку пазнаёміліся з Дамавіком).
· Адгадайце загадкі
 Адгадаўшы настаўнік дэманструе рэпрадукцыі карціны з выявай міфалагічнай істоты. 
Сівавусы, згорблены, я залёг між цінай,
I гадамі   грэюся – сплю  на дне ракі.
Твар травой аблытаны, быццам павуцінай,
Засыпаюць грудзі мне жоўтыя пяскі.
(Вадзянік)

Страшная, чорная, з мятлой у руках.
(Ягіня)

Казачны жыхар лесу ў вобразе калматага чалавека ў звярынай скуры з вялікімі вушамі.
(Лясун)

Стары сівенькі, у белай кашулі дзядок маленькі.
  (Дамавік)

- Дайце назву наступнаму вершу:
Выходзіць здань дзіўная з віру
I творыць варожбы свае.
Сцюдзёная льецца вадзіца

Па целе з распушчаных кос,

А вочы блішчаць, як дзве зоры,

А вочы глядзяць да нябёс.

(Русалка)

Крыважадны люты звер, падобны на ваўка, казачнае стварэннн, вампір, які быццам бы п’е кроў жывых людзей.
(Ваўкалак)

ІІ. Тлумачэнне новага матэрыялу
Слова настаўніка
- Загадкі з адгадкамі “запішам” у наш Блакнот – старонка “Народная мудрасць”, бо ў вуснай народнай творчасці захаваўся дух беларускага народа – нашыя карані. 


Дома вы  прачыталі чацвёртае апавяданне з аповесці “Шляхціц Завальня, або Беларусь у фантастычных апавяданнях”, якое мае назву “Ваўкалак”, таму наступны лісток Блакнота мы прысвяцім гэтай легендзе і назавем лісток “Помстаю не супакоіш пакуты…”, пасля ўкладання якога вы растлумачыце яго сэнс.  Акрамя таго, вы разгледзелі і паўтарылі памяткі “Шматаспектны аналіз твора” і “Ідэйна-мастацкі аналіз твора”, якія дазволяць нам зрабіць працу на ўроку арганізаванай і мэтанакіраванай.
· Назавіце  галоўных герояў фантастычнага апавядання Я. Баршчэўскага «Ваўкалак».
	Марка

	Алена

	Ілля

	Пан

	дудар Арцём

	дачка Ганка

	чараўніца Аксіння

	Русалкі

	Ксёндз

	Волат

	Якуш

	Пан Мурагоўскі

	пане гаспадар

	“Я” (аўтар)


· Па характарыстыцы пазнайце героя 
Работа ў парах з мэтай развіцця ўмення характарызаваць героя, вылучаць асноўнае ў мастацкім творы:
	Герой
	Характарыстыка

	Марка
	просты селянін, бедны, але пачцівы, быў зачараваны ў ваўкалака

	Алена
	дачка заможных бацькоў, але гожая дзяўчына

	Ілля
	селянін, пыхлівы, залётнік, ашуканец, помлслівы

	Пан
	заможны селянін, сквапны, робіць сабе паслугача, несправядлівы, звычайны прыгнятальнік простага люду

	дудар Арцём
	пажылы чалавек, падкупны, нягодны чалавек (па словах Маркі) 

	дачка Ганка
	маленькая дзяўчынка, працавітая, беднае дзіцё, пакутуе без віны

	чараўніца Аксіння
	фантастычны вобраз, ператвараецца ў котку, сароку, шэрую саву, ператварае людзей у звяроў і зноў вяртае ім чалавечае аблічча

	Русалкі
	міфалагічныя істоты: удзень яны – коткі, увечары да поўні – дзяўчыны (з нешчаслівым лёсам)-русалкі, гуляюць, танцуюць на лузе

	Ксёндз
	духоўны веруючы чалавек, павучае сваіх парафіянаў (прыхажан) жыць у згодзе і сяброўстве, па законам Божым

	Волат
	міфалагічная істота: велікан, моцны, дапамагае Марку стаць чалавекам, памочнік Аксінні

	Якуш
	госць Завальні, цікавы апавядальнік, ведае шмат чарадзейных гісторый, любіць пагаманіць і гатовы не спаць да самага світання, кемлівы чалавек, мае незвычайную  памяць

	Пан Мурагоўскі
	госць Завальні, слухач, асэсар

	пане гаспадар
	шляхціц Завальня, дзядзька Янкі, гасцінны, з павагай ставіцца да чужога, але найперш трэба ведаць і шанаваць сваё

	“Я” (аўтар)
	 Янка, пляменнік Завальні, гасцюе ў дзядзькі


· Ад імя каго вядзецца аповед у мастацкім творы? (Якуш расказвае гісторыю, якую сам Марка казаў яго суседу).

Запоўненыя бланкі заносім у Блакнот.

Слова настаўніка з выкарыстаннем нагляднасці 

Згодна з народнымі павер'ямі беларусаў, ёсць два віды Ваўкалак. Да першага адносяцца Ваўкалакі-знахары, да другога - няшчасныя ахвяры, ператвораныя ў ваўкоў: першых беларусы вельмі баяцца, а другіх шкадуюць.
Апісальная характарыстака ваўкалак (у Блакноце)
	Ваўкалакі-знахары
	Ваўкалакі-ахвяры

	Паводле ўяўленняў беларусаў, Ваўкалакі-знахары набываюць звярыныя ўласцівасці, робяцца таксама драпежнымі і крыважэрнымі, як і сапраўдныя ваўкі, нават больш драпежныя за іх, таму што Ваўкалакі не столькі нападаюць на свойскую жывёлу і душаць яе, як ваўкі звычайныя, колькі на людзей, асабліва на маладых і пераважна на дзяцей. Яны, аднак, не ядуць іх, а толькі высмоктваюць з іх кроў, як расамахі, мозг, думаючы гэтым амаладзіць сябе... Нападзенні іх тым жахлівей, што ніякая чалавечая сіла не можа супрацьстаяць ім...


	Зусім інакш успрымаюць у Беларусі Ваўкалак другога віду, г.зн. ахвяр знахарскіх ператварэнняў... Кажуць, што гэтыя Ваўкалакі зусім ручныя, як хатнія жывёлы, выюць вельмі жаласліва ці то па-воўчы, ці то па-сабачы, а часта глуха стогнуць, як цяжка хворыя людзі, таму што, нягледзячы на ператварэнне ў ваўкоў, яны не губляюць чалавечых пачуццяў і нават некаторай свядомасці. З выгляду гэтыя Ваўкалакі - зусім як ваўкі, толькі большай часткаю бываюць аднавокія і нават сляпыя на абодва вокі...




Эўрыстычная гутарка
· Якім ваўкалакам быў Марка? Пацвердзіце свой адказ прыкладамі з тэксту твора.
(Марка быў ваўкалакам па прымусу, ахвяра знахарскага ператварэння.) 

Сам пан прыехаў на вясельную бяседу. Ілля яго прычаставаў; пан размаўляў з ім, пахаджаючы між вя-сельнікамі. Малады прыкмеціў мяне ў збоі гасцей (я стаяў сумны, бо мяне не толькі нішто тут не займала, а наадварот, уся гэтая весялосць наводзіла нудоту); ён глянуў на мяне са здзеклівай усмешкаю і пайшоў з панам далей.

Праз колькі часу падыходзіць да мяне дудар Арцём, пажылы чалавек, і кажа:
—  Чаго сумуеш? Выпі са мною гарэлкі   і будзеш весяліцца, як і іншыя,— бярэ мяне за руку і цягне да стала з поўнымі бутэлькамі і закускаю. Не адмовіўся я ад запрашэння.  Мы выпілі па два кілішкі гарэлкі. Тут нехта незнаёмы, гледзячы на мяне збоку, сказаў з усмешкаю:
—  Ну, цяпер ён паскача!
Арцём раптоўна мяне пакінуў, узяў сваю дуду і пачаў іграць, а на мяне яшчэ больш смутак напаў.
Не шмат прайшло часу, як падыходзіць да мяне мой сусед і, гледзячы мне ў вочы, кажа:
—  Што з табою? Чаму твой позірк такі страшны, нібы ў звера якога?
Нехта яшчэ абазваўся:
—  Ага, сапраўды, у яго вочы, як у ваўка, свецяцца. I іншыя, што побач стаялі, таксама паўтаралі гэта і палахліва на мяне глядзелі.


Не ведаю, што рабілася са мною, але дрыжэў увесь.
· Чым з'яўляецца слова «пярэварацень» у дачыненні да слова «ваўкалак»? (Сінонімам.)
Работа  са схемай “Зачараваны Марка” (у Блакноце)
· Апішыце знешні выгляд зачараванага Маркі (позірк, рукі, твар і інш.) па схеме (вывешваецца на дошку). 
· Чым ён вас здзівіў, а можа, напалохаў?

Работа з модулем “Прычына самотнага стану Маркі” (у Блакноце)
· Якім паказаны селянін Марка ў пачатку апавядання? 
· Якім Марка быў раней, якім памятаюць яго людзі? 
	Марка ў пачатку апавядання
	Марка быў раней

	…ніколі не бачылі яго вясёлым, заўсёды маркоціўся, быў неспакойны, быццам штосьці згубіў; любая грамада была яму не па душы; калі людзі ідуць на кірмаш пагуляць, паскакаць або збіраюцца ў вольны дзень на ігрышча ля карчмы, дык ён, самотны, заўсёды ці то ў хаце, ці то блукае дзе-небудзь у полі – задумлівы і журботны. Сёй-той пытаўся ў яго, чаму ты такі, і заўсёды Марка адказваў:

- Шмат я пакутаваў. Нішто мяне ўжо на свеце не займае. Памёр я для свету.
	…Былі часы, калі і я быў вясёлы; аніводзін кірмаш,  аніводная забава не аыходзілася без мяне; гулі і скокі былі ў мяне ў галаве; але гэта не доўга трывала. Пазнаёміўся я з Аленаю. … Упадабаў яе больш за ўсіх іншых дзяўчат, якіх ведаў; стараўся часцей яе бачыць, бываць у хаце ў яе бацькоў, паказваючы кожны раз маю прыхільнасць. Прыгарнулася і яна да мяне. 



· Што было прычынай яго самотнага стану? (Несправядлівасць і нясумленныя паводзіны Іллі, што зруйнавала шчаслівае будучае жыццё Маркі з каханаю Аленай. )
Раскрыццё праблемы амаральнасці паводзін на вобразе Іллі.

Мэта: данесці да вучняў паняцці “маралі”, “выхаванасці” і “амаральнасці”,  развіццё вуснай мовы вучняў, выхаванне добрасумленнасці ў адносінах з людзьмі.

· Пра каго гэта сказана:
•  «Дзіўнае было ягонае жыццё, ніколі не бачылі яго вясёлым, заўсёды маркоціўся...»;
•  «Не Аленіна воля, а панская. Што не схацела рабіць па-добраму, зробіць па ўказу»?
· Раскажыце пра ўчынкі селяніна Іллі. Выкажыце свае адносіны.
· Ці можам мы яго характарызаваць як сумленнага чалавека?
(Багата хто да Алены заляцаўся ды хацеў за жонку ўзяць, а найпершы быў Ілля. Выведваў ён пра ўсё і дакладаў пану, за што і меў ад яго ласку. Пан яму ва ўсім болып дазваляў, чым іншым; у любую пару меў права рыбаліць у панскіх азёрах, танна купляў жывёлу і выгадна прадаваў; часта пасылалі яго ў горад купіць што-кольвек, і кожны раз ён нешта клаў у сваю кішэню. I гэтак, ашукваючы і абкрадваючы пана, зрабіўся Ілля багатыром; меў шмат прыяцеляў і ласку ад пана, бо той меў яго за найвярнейшага слугу, любіў і верыў яму больш, чым каму іншаму.
Дык вось пасылае гэты пыхлівы Ілля сватоў да Алены, але атрымалі сваты гарбуза, бо яна прызналася бацькам, што не любы ёй гэты залётнік.
Ілля, пачуўшы пра гэта, кажа:
— Не Аленіна воля, а панская. Што не схацела ра-біць па-добраму, зробіць па ўказу.
Пайшоў у маёнтак і дабіўся свайго: загадалі Алене ісці за яго замуж.)
- Нагадайце, чым займаўся Марка-ваўкалак? Якія яго ўчынкі вам не спадабаліся і чаму?
Мэта: вылучаць у тэксце паслядоўнасць дзеянняў героя, іх матывацыю (станоўчую ці адмоўную), вучыць выказваць сваё меркаванне, фарміраваць здаровыя жыццёвыя погляды.
	Жыццё Маркі-ваўкалака

	· Блукаў у лясах і гарах у абліччы страшнага звера.
· У хмызняку шукаў птушыныя гнёзды, лавіў зайцоў і іншую дробную дзічыну.

· Не падыходзіў да чалавечага жытла, бо ведаў, што ўсе людзі – мае ворагі…

· Няраз у нядзелю чуў голас касцельных званоў і выццём прасіў Бога, каб злітаваўся над маім лёсам.

· Увосень, зімовымі начамі, у залевы хаваўся я дзе-небудзь пад густой ялінаю; шум вятроў акунаў мяне ў сумныя ўспаміны мінулага. 

· Узімку почасту галодны, знясілены, блукаў у страшнейшыя марозы па полі, каб толькі ўпаляваць што-кольвек.
· Украў Ганку, дачку Арцёма, пакінуў у глыбі лесу.

· Пошукі чараўніцы Аксінні (чароўны лук з русалкамі, самотная хаціна, поўная катоў).


- Перакажыце сцісла адзін з эпізодаў, які вам найбольш спадабаўся. Вызначце яго   тэму, карыстаючыся модулем.
Модуль   “Літаратурныя тэмы”


[image: image17]
· Што суцяшала Марку ў яго вялікай бядзе? 

· Якімі ўспамінамі ён жыў?
(…Мой спачын заўсёды быў кароткі, і нязменна „снілася мінулае: бацькоўскі дом, сябры мае маладосці, прыязныя суседзі; тыя хвіліны, калі прыйшло каханне да Алены, забавы, нашыя размовы, яе вясёлыя вочы, яе зграбная постаць у шыкоўным строі, з вянком на галаве,— усё гэта пры-ходзіла да мяне ў сне, але здавалася яваю.)
Тлумачэнне цытат з мастацкага твора (у Блакноце)
Мэта: вызначэнне і аналіз маральных праблем, закранутых аўтарам у творы, развіццё крытычнага мыслення.
- Выкажыце сваё меркаванне і адносіны да  прачытанага. Назавіце праблему.
· “Расла мая нянавісць да людзей, калі думаў пра іхнія блуд, несправядлівасць, незычлівасць да роўных сабе. Вырашыў шкодзіць ім ва ўсім, як яны шкодзяць адзін аднаму пры зручным выпадку, абы толькі мець сабе карысць. Дык нападаў, калі толькі можна было, на іх жывёлу і свойскіх птушак; нішчыў дашчэнту.” (праблема ўзаемаадносін людзей, асабістага бачання Маркі  ў вырашэнні гэтых цяжкасцей)
· “Помстаю не супакоіш пакуты” (духоўная праблема -  чысціні душы, сумлення, выратаванне душы пачынаецца з пакаяння, са спагады іншым людзям)
· “Помста зневажае чалавечую годнасць да стану жывёлы, а дабрачыннасць і лагоднасць улагоджвае міласэрнасць Божую” (духоўная праблема – жыць па законам Божым, рабіць дабро людзям, быць асцярожнымі, клапаціцца аб сваёй душы, не пускаць у яе таго, што яе пагубіць: зайздрасці, жадання зла другому, хцівасці, помслівасці).
· “О, як соладка спазнаць міласэрнасць Божую!” (галоўнае ў жыцці чалавека – гэта не страціць сваю душу, сумленне, змагацца з няпраўдаю, злом з дапамогай Божаю і тады зразуме чалавек усю асалоду жыцця )

Гэтыя афарызмы (крылатыя словы, трапныя аўтарскія выразы) – яркая мастацкая асаблівасць твора. Яны настрайваюць чытача на думку пра тое, што ёсць жыццё,  як чалавек павінен жыць, каб не дайсці да звярынага стану. Аўтар заклікае быць асцярожным, не пускаць у душу помслівасці, руйнуючага пачуцця нянавісці.

· Як выпадкова пачутыя настаўленні ксяндза паўплывалі на зачараванага Марка? Што гэта былі за настаўленні, зачытайце іх і пракаменціруйце.
(Блукаючы без адпачынку, прабягаў неяк ля палетка, дзе ў цяньку ад прыдарожных бяроз палуднавалі сяляне. Бачу: едзе па дарозе ксёндз, спыняецца, падыходзіць да сваіх парафіянаў. Пачалася доўгая размова пра розныя духоўныя рэчы: ксёндз іх павучаў, каб жылі між сабою ў згодзе і сяброўстве, даравалі адзін аднаму крыўды і не думалі ніколі пра помсту, бо помста найболей супярэчыць рэлігіі і агідная Богу.)
Лінгвістычны аналіз
- Растлумачце сэнс наступных слоў,  як яны называюцца, падбярыце беларускія адпаведнікі. 

Ксёндз – у Польшчы свяшчэннаслужыцель у каталіцкай царкве -  (айцец). 

Парафіяне – веруючыя з адной царкоўнай абшчыны – (прыхаджане).

· Чым можна растлумачыць ужыванне дадзеных слоў?
(Як вядома, Ян Баршчэўскі вымушаны быў пісаць па-польску і яго жыццёвы лёс быў звязаны з гэтай краінай – суседкай Беларусі, таму невыпадковым было выкарыстанне паланізмаў.)
Вусны пераказ

Мэта: развіццё вуснай мовы вучняў, умення граматна пабудаваць сваё выказванне, адабіраючы істотныя факты, якія раскрываюць тэму і сэнс паведамлення.
-  Ахарактарызуйце ўчынкі, якія вярнулі Марка да нармальнага жыцця (табліца ў Блакноце).
	Добрыя ўчынкі Маркі

	· Колькі разоў адганяў лісіцу, што падкрадалася да гусей ці індыкоў, якіх пакідалі неабачліва ў полі. 

· Калі заўважыў непадалёку ад гавяды мядзведзя, дык выбег першы з лесу, каб адагнаць статак з небяспечнага месца і папярэдзіць пастухоў.

· Не раз адбіраў барана, якога воўк выхапіў з чарады якой-небудзь беднай удавы.

· Выратаванне дзіцяці Алены ад ваўчыных лапаў.


- Перакажыце сцісла чароўны сон Маркі і яго ператварэнне ў чалавека.
Чароўны сон Маркі.
Лёг пад дрэвам і заснуў у салодкіх мроях. Вярнуўся ў сне ў сваю шчаслівую маладосць, і так мне было лёгка, што, як птах, лётаў з мес-ца на месца. Бачу перад сабою такі прыгожы сад, якога ніколі ў жыцці не сустракаў; гай, поўны птушынага шчабятання, а пёры на іх лепшыя і прыгажэйшыя, чым нашы вясновыя краскі; чыстыя крынічныя воды стру-меніліся тут і там; некаторыя дрэвы былі ў квецені, а на іншых даспявалі плады. Заўважыў на пагорку келіхі велізарных лілей, якія разлівалі свой водар. Толькі хацеў сарваць колькі кветак — з'явілася перада мною Ганка (сукенка на ёй белая, як лілея) і кажа мне:
—
Не зрывай мне кветкі. Я садзіла гэтыя лілеі на сваёй магіле, палівала слязамі сваімі.
I, сказаўшы так, знікла.
3 саду пералятаю зноў у нейкую дзікую пустэчу; блукаю сярод стогадовых хвояў, ледзьве знаходжу сцяжынку, якая выводзіць мяне да нейкай велізарнай гары; хачу залезці на вяршыню, агледзець ваколіцы, убачыць адтуль вёску, дзе колісь была хата маіх баць-коў, але з усіх бакоў гары — бездань, якая не дазваляе ісці далей. Тут сустракаю нейкага Волата. Ён бярэ мяне за руку, загадвае ісці за ім, выводзіць з лесу на велі-зарнае поле, дзе крыжуюцца дарогі, і мноства там падарожных, што едуць або ідуць пеша. Узыходзім на пагорак, дзе была магіла. На ёй стаяў драўляны крыж, а непадалёку тырчала ўбітая ў зямлю рыдлёўка. Волат загадвае мне адкапаць магілу і дастаць адтуль мерцвяка. Ахоплены страхам, выконваю ўсе Волатавы загады, дастаю з зямлі велізарны шкілет.
— Гэта будзе тваё цела,— гаворыць мне велікан.— Мусіш плакаць у ім, пакуль не паклічуць цябе да но-вага жыцця...
Я дрыжаў увесь ад страху, прасіў, каб даў мне спа-кой, але Волат моцна штурхнуў мяне, і я ўпаў на велізарныя грудзі шкілета, а разам з ім — у яму. Дужаючыся са смерцю, я прачнуўся.
Бачу: я — чалавек. Вопратка тая самая, якую я на-дзеў колісь, ідучы на Аленіна вяселле. Не верыў, што гэта было наяве. Баяўся скрануцца з месца, абы толькі не зніклі такія салодкія мроі. Доўга быў я ў задуменні, падняў вочы да неба і дзякаваў Богу, што ўратаваў мяне ад гэтага жаху.
- Падрыхтуйцеся да падрабязнага пераказу ўрыўка з апавядання. 
«Пошукі чараўніцы Аксінні»
· Замяніце пры гэтым апавяданне ад імя Маркі апавяданнем ад 3-й асобы. Вызначце ў праслуханым пераказе пачатак дзеяння, кульмінацыю і развязку.
Выкананне задання на картках у пісьмовай форме.

Мэта: сістэматызаваць прачытаны матэрыял; засвоіць паняцці “фантастычнае” і ”рэальнае”  як асаблівасць твораў вуснай народнай творчасці  (легенда, паданне). 
- Акрэсліце чарадзейнае (фантастычнае) і рэальнае ў апавяданні. Згрупуйце прапанаваны матэрыял у адпаведныя слупкі: у аснове сюжэта твора — фантастычнае ператварэнне ча-лавека ў ваўкалака;  незвычайныя героі (русалкі, Волат);  звычайныя героі, жывыя людзі;  рэальныя падзеі (працоўныя будні сялян, вяселле, быта-вы ўклад жыцця народа);  барацьба супрацьлеглых сіл дабра і зла; дзівосныя ўчынкі і прыгоды герояў.

	Чарадзейнае (фантастычнае)
	Рэальнае

	· у аснове сюжэта твора — фантастычнае ператварэнне чалавека ў ваўкалака;

· незвычайныя героі (русалкі, Волат);

· барацьба супрацьлеглых сіл дабра і зла;
· дзівосныя ўчынкі і прыгоды герояў.
	· звычайныя героі, жывыя людзі;
· рэальныя падзеі (працоўныя будні сялян, вяселле, бытвы ўклад жыцця народа);



Тлумачым назву лістка “Помстаю не супакоіш пакуты” (гл. памятку “Вучымся тлумачыць назву твора”)

Апавяданне “Ваўкалак”, акрамя ўсіх вечных жыццёвых ісцін, сцвярджае, што ад самаго чалавека залежыць вельмі істотнае – стан яго ўласнай душы. Гэта апавяданне аптымістычнае, яно славіць чалавека, які спатыкнуўся, аступіўся, але знайшоў у сае сілы, каб выратаваць сваю душу, які перамог зло толькі пасля таго, як перамог самога сябе. А найбольш складана для чалавека – гэта перамагчы самога сябе.


Выратаванне ці ўваскрашэнне душы пачынаецца з пакаяння, са спагады да няшчаснага, нямоглага, з адчування яго болю і пакут як сваіх уласных.


А канчаткова вырваць у нячысціка сваю душу можна толькі добрымі справамі. Рабі дабро ўсім, нават крыўдзіцелям сваім, - яшчэ адна біблейская ісціна, якую сцвярджае сваім творам Ян Баршчэўскі.
ІІІ. Заключнае слова настаўніка ў форме рэфлексіі-гутаркі:
· Які эпізод прачытанага твора вас асабліва ўразіў? Чым?
· Хто з герояў апавядання вам больш спадабаўся і чаму?
· Што ўразіла на ўроку, запомнілася?

· Што не зразумелі, што было складаным для ўсведамлення?

ІV. Каменціраванае выстаўленне адзнак.

V. Дамашняе заданне (дыферэнцыраванае):

 1-ы ўзровень: Намалюйце або зрабіце  славеснае апісанне Маркі-ваўкалакі. Падрыхтуйце каментарый зробленага. 

2-і ўзровень: Пералічыце ўсе незвычайныя здарэнні, якія адбыліся з за-чараваным Маркам. Выкажыце свае адносіны да падзеі і да героя.
3-і ўзровень: Падрыхтуйцеся да звязнага выказвання на тэму «Чаму на-вучыла мяне апавяданне Я. Баршчэўскага "Ваўкалак". Які жыццёвы ўрок я вынес з яго». Выкарыстайце ў сваім выказ-ванні наступныя выразы: «цеплыня і шчырасць ваўзаемаадносінах з людзьмі», «удзячнасць за дабро», «спагадлівасць і міласэрнасць», «дапамога слабейшым і пакрыўджаным», «рабіць дабро», «змагацца са злом».

- Укладваючы апошнюю старонку пад назвай “Вясенні жаўрук з возера Нешчарды” нашага Блакнота, які мы можам назваць тэмай нашых заняткаў “Слава і дзіва паданне старое”, я смела магу вам прадставіць вынік  народнай творчасці, заснаванай на рэальных жыццёвых фактах і прысвечанай дзейнасці “шчырага беларуса” – Яна Баршчэўскага. 

Гучыць павольная мелодыя. Настаўнік чытае заключныя словы з кнігі А.А. Марціновіча “Хто мы, адкуль мы…”:

…Пагойдваецца на хвалях Нешчарды ля самага берага адзінокая лодка. Пакалыхваецца, прагнучы прастору, ды моцна трымае яе ланцуг, прымацаваны да вялікага каменя. Ці няма ў гэтым падобнасці і на лёс Яна Баршчэўскага? Вабілі, клікалі яго новыя далягляды, рваўся ён туды, ды сіла вытокаў па-ранейшаму была вельмі моцная, вяртала да аднаго і таго ж берага. Да берага Нешчарды, берага маленства…

Берага Беларусі…

